
Tabakoaren aurkako kanpaina berri bat abiatuko du gaur EBk 

Urtero bost milioi lagun inguru hiltzen dira tabakoaren ondorioz, eta Osasunerako Mundu Erakundeak dio joera hori mantenduz gero hamar milioi heriotza goiztiar inguru eragingo dituela tabakoak, 2020. urtean 

ane zabala llona - DONOSTIA 

Tabakoaren kontrako kanpaina berri bat jarriko du gaur martxan Europako Batasunak. Kanpaina batez ere gazteei eta erretzaileei zuzenduta dago, eta tabako kontsumoa murriztea du helburu nagusi. Horretarako, 72 milioi euro inbertituko dira. Ekimen hau Osasunerako Mundu Erakundearen (OMEren) tabakoaren inguruko hitzarmena indarrean sartu eta bi egunera jarriko da abian. 

Munduan, tabakoak eragiten ditu heriotza gehien. Urtero 5 milioi lagun hiltzen ditu eta OMEren estimazioen arabera, egungo joerak jarraituz gero, 2020rako, zifra bikoiztu eta 10 milioi lagun hilko dira behar baino lehen. Tabakoaren kontsumoa ohikoa dutenen artean bitik bat hiltzen du droga horrek, eta legezkoa den arren, ekoizpena, kontsumoa eta salmenta erregulatzeko ahaleginak egiten ari dira. Munduan 1.300 milioi erretzaile daude, eta horietatik 650 milioi ohi baino lehenago hilko direla uste da. 

Ikerketen arabera, gorputzeko organo gehienei egiten die kalte. Hala, biriketako minbizi kasu gehienak tabakoak eragindakoak izaten dira. Era berean, beste hainbat neoplasia mota ere eragiten ditu, umetoki-lepokoa eta giltzurrunetakoa, besteak beste. Horrez gain, bihotzekoak, burmuin hodietako arazoak, bronkitisa, asma eta ugalkortasuna galtzea eragin ditzake. Horiek saihesteko, OMEren Tabakoaren Kontrolerako Elkarlanerako Hitzarmena indarrean sartu zen herenegun, 2004ko azaroaren 30a baino lehen sinatu zuten 40 herrialdetan. Hala, sinatzaileek xedapenak lege eta erregelamendu bihurtu beharko dituzte. Hitzarmena aho batez onartu zen 2003ko maiatzean, 56. osasunaren munduko biltzarrean, eta 171 herrialdek onetsi zuten. Akordioak Kyotoko Protokoloaren modelo bera erabiltzen du. Lehenik herrialdeek neurriak erabaki behar dituzte denen artean, eta, gero, bakoitzak sinatu eta berretsi behar ditu. 

Hartu beharreko neurriak 

Hiru urteko negoziazioen emaitza izan zen herenegun indarrean jarri zen hitzarmena. Bidean eragozpen asko izan zituzten egitasmoaren sustatzaileek, AEBetako diplomaziak eta tabako industriak jarritako trabak tarteko. 

Akordioarekin, nazioarteko legedia bat eramango da aurrera, eta komertzioaren kontrola eta kontrabandoa ekiditeko nazioarteko neurriak hartuko dituzte, besteak beste. Vera Luiza da Costa OMEko tabakoaren kontrako ekimeneko zuzendariaren esanetan, tabako enpresa multinazionalen presioari aurre egiteko tresna garrantzitsua izango da hau. Hala ere, «ez da behar lukeen bezain eraginkorra», orain artean 2.300 pertsona bizi diren 57 herrialdek bakarrik izenpetu dutelako. Oraindik sinatu ez dutenen artean AEBak eta Txina daude. AEBetan tabako konpainia indartsuenak daude (Philip Morris konpainia han dago) eta Txinan, berriz, beste inon baino zigarret gehiago erretzen dira urtean. 111 lurralde gehiagok ere sinatu dute hitzarmena, baina legebiltzarrean berrestea falta zaie.Testuak 38 artikulu ditu, eta gazteek ez erretzeko eta erretzen ez dutenak babesteko ahalegin berezia egin dute. Horretarako, herrialdeek publizitateari lotutako legeak ezarri beharko dituzte bost urteren buruan, eta tabakoari lotutako zergak ere igo beharko dituzte. Izan ere, tabakoa garestitzea nerabeen artean tabakismoa jaisteko estrategia eraginkorrenetakoa dela frogatu da. Hiru urte baino lehen, ageriko osasun aholkuak ezarri beharko dituzte tabako paketeetan. Light, nikotina gutxiduna eta antzeko izendapenak debekatu egingo dituzte, mota honetako zigarretak kalte gutxiago eragiten dutenaren irudia alde batera uzteko. Gainera, hitzarmenak tabakoaren industria zigortzeko akordioak berresteko gomendatu die herrialdeei. Legeez gain, herrialdeek menpekotasunaren kontrako tratamenduak eta tabakoaren inguruko aholkularitza eta prebentzio programak bultzatuko dituzte.
TABAKO KONPAINIEN KONTRAKO SALAKETA 

Gobernuak kea itzali nahi du 

Ameriketako Estatu Batuetako Gobernuak ez du amore eman, eta hango tabako konpainia handienen kontra egin du berriz, kontsumitzaile elkarte handienei kasu eginda. Beste behin, tabakoa erretzearen inguruan gezurra esatea eta tabako kontsumoa sustatzeko publizitate kanpainak egitea leporatu die Bushen gobernuak AEBetako zazpi konpainia handienei. Hona konpainia horien izenak: Altria, Loews, Lorillard, Vector, Ligget, Reynolds eta BTA. 
Joan zen otsailean, Estatu Batuetako Apelazio Auzitegi Federalak tabako konpainiei eman zien arrazoia. Epaileak esan zuen AEBetako Justizia Departamentuak ez zuela tabako konpainiei dirua kobratzeko eskubiderik. Gobernuak 280.000 milioi dolar (217.000 euro inguru) eskatu zien orduan tabako konpainiei kalte-ordainetan. Ustez, Gobernuak tabako erretzaileentzako tratamenduetan gastatu duen dirua eskatzen zieten akusatuei. Porrot haren ostean, errekurtsoa jarri du orain Gobernuak, epai haren kontra. Renee Brooker Gobernuaren abokatua da. Brookerrek esan zuen beraiek «zantzu garbi asko» aurkeztu dituztela, konpainiak legez kanpo ari direla erakusteko. Errekurtso horrek ez ditu oharkabean harrapatu tabako konpainiak. Defentsaren abokatuak euren kontra esandako guztiak gezurtatu zituen atzo. Haien esanetan, tabakoaren aldeko kanpainak hasi zituztenean ez zekiten erretzea kaltegarria zela. 
